Укучыларга экологик белем һәм тәрбия бирү тәҗрибәсе

Гөлназ ЗАКИРОВА, Рәсимә МАСЛАХОВА, 

Әлмәт районы Кичүчат урта мәктәбенең география һәм әдәп дәресләре укытучылары
Нинди иркен минем Кичүчатым!

Нинди иркен аның кырлары!

Кырларында тургай җырларында

Ишетәм күк Болгар җырларын.

Басып торам изге җир өстендә,

Юлдаш бабам, галим нигезендә.

Ишетәм күк урман шаулавында

Зур галимнең изге уйларын да, –

 дип башлыйсы килә мәкаләбезне. 

Әйе, изге җир, иманлы җир ул – Кичүчат! Бөтен дөнья халкына танылган, исеме тарих битләренә язылган, хезмәтләре халык күңелендә лаеклы урын алган татар мәгърифәтчеләренең берсен дөньяга бүләк иткән авыл ул! Табигатенең матурлыгы, чишмә суларының сафлыгы, кырларының иркенлеге, урманнарының калынлыгы, тауларының серлелеге, кешеләренең сөйкемлелеге, балаларының әдәпле һәм әхлаклылыгы белән тирә-як авыллардан аерылып тора ул – Кичүчат!
Кеше, аның җирдәге яшәеше, бер-беренә, Җир-ана, табигатькә, туган җиргә мөнәсәбәте нинди булырга тиеш? Бу сорау безнең барыбызны да борчый.

Без – кешеләр – табигать балалары. Җир-ана тарафыннан яратылган иң бөек затлар. Әгәр дә якын тиз арада табигатькә сакчыл караш буенча эш алып бармасак, кешелек дөньясы юкка чыгачак.

Җитди экологик проблемалар бөтен кешелекне борчый, алар планетабызның киләчәгенә куркыныч белән яный. Без Җирне ата-бабаларыбыздан мирас итеп алмадык, без аны киләчәк буыннардан бурычка алып торабыз. Шуңа күрә җиребезне күз карасыдай сакларга кирәк.

Безнең Кичүчат урта мәктәбендә экологик тәрбиягә аерым игътибар бирелә. Төп максатыбыз – әйләнә-тирәне яратучы, аңа сакчыл караучы социаль яктан актив, гуманлы иҗади шәхес тәрбияләү. Моны тормышка ашыру өчен без түбәндәге бурычларны үтәүне үзебезгә максат итеп алдык:

· туган як табигатенә сакчыл караш тәрбияләү;

· табигать күренешләре һәм бәйләнешләре турында күзаллауларны киңәйтү һәм системалаштыру;

· экологик белемнәрне пропагандалау. 

Әлеге бурыч-максатларны тормышка ашыруда мәктәбебезнең эшчәнлеге бай һәм күпкырлы. Табигатьне саклау проблемалары белән балаларыбыз кечкенәдән үк таныша. Әйләнә-тирә дөнья, татар теле һәм әдәбияты, рус теле, биология, география, технология дәресләрендә, сыйныф һәм тәрбия сәгатьләрендә моның өчен мөмкинлекләр күп.

Уку елының сентябрь-октябрь, апрель-май айларында дәресләрнең кайбер темаларын ачык һавада, мәктәп яны тәҗрибә бакчасында үткәрәбез.

Ел дәвамында мәктәбебез ашханәсе участокта үстерелгән экологик яктан чиста яшелчә һәм җиләк-җимеш белән тулысынча тәэмин ителә. 

Үзебездә үстерелгән мул уңыш белән республикакүләм уздырылган ярминкәдә дә катнаштык. Хезмәтебезнең нәтиҗәсен Татарстан авыл хуҗалыгы һәм азык-төлек министрлыгы үткәргән «Мәктәп яны тәҗрибә участоклары» дигән республикакүләм конкурсы да раслый. 

Мәктәбебез конкурсның иң югары бәяләвенә – министрлыкның Дипломына һәм 100 мең сум күләмендәге премиягә лаек булды. Шушындый уңышка ирешүебезгә матди яктан ярдәм иткән «Татнефть» берләшмәсенә һәм «Елховнефть» идарәсенә, Әлмәт муниципаль администрациясенә һәм мәгариф идарәсенә рәхмәтебез чиксез.
Мәктәбебез «Кичүчат» авыл хуҗалыгы җәмгыяте, Кичүчат җирле үзидарәсе, «Елховурман» хуҗалыгы белән хезмәттәшлек итү турында килешүләр төзеде. Без шулай ук Р.Фәхреддин мемориаль музее, мәдәният йорты, ветераннар оешмасы, «Ләйсән» балалар бакчасы, мәдрәсә, авыл китапханәсе белән дә тыгыз элемтәдә торабыз. «Укучыларда әхлакый кыйммәтләр, экологик белем һәм сәламәт яшәү рәвеше тәрбияләү» дигән тема өстендә эзләнүләр алып барабыз. 

Укытучыларыбыз районыбыздагы экологик департамент, Бөтенроссия табигатьне саклау җәмгыяте, район мәгариф идарәсе белән дә элемтәне өзми. Әлеге оешмалар үткәрә торган чараларда актив катнаша. Укучыларыбыз әйләнә-тирә мохит язмышына битараф түгеллекләрен эш нәтиҗәләре белән һәрдаим раслап тора. Узган елның июнендә Әлмәтнең Үзәк паркында Бөтендөнья табигатьне саклау көненә багышлап оештырылган чараны безнең мәктәп укучылары алып барды. 

Мәктәптә табигатькә карашны уңай якка үзгәртү максатыннан төрле мөмкинлекләрдән файдаланабыз. «Кошлар көне», «Урман көне», «Җир көне», «Су көне», «Хайваннарны саклау көне», «Каен бәйрәме», «Экологик белемнәр көне», «Парклар көне», «Көзге бал» бәйрәмнәре үткәрәбез. Табигать байлыкларыннан күргәзмәләр, рәсем конкурслары оештырыла. Экологик калдыклардан укучыларыбыз бәйрәмнәр өчен костюмнар әзерли һәм аларны яклый.
Табигать кочагына экскурсияләр, «Экологик сукмак» буйлап сәяхәтләр үзебез яшәгән төбәктәге үсемлек һәм хайваннар дөньясын тирәнтенрәк өйрәнергә, сәламәтлегебезгә игътибарлырак булырга, табигать гүзәллеген күрә белергә, тормышны тагын да яратырга булыша. Бу чаралар вакытында балалар дару үләннәре, ашарга яраклы җиләк-җимеш җыялар, аларны дөрес куллану ысулларын һәм сәламәтлеккә йогынтысын өйрәнәләр.

Балаларга экологик тәрбия бирү һәм белем бирүдә, аларга табигатькә, тереклек ияләренә аңлы сакчыл караш, кешелеклелек, киң күңеллелек сыйфатлары тәрбияләүдә, туган якка, аның табигатенә мәхәббәт уятуда мәктәп яны, хезмәт һәм ял лагереның эшчәнлеге зур әһәмияткә ия.

Әйләнә-тирәне чиста тотуга нигезләнгән авыл, район, республика, халыкара экологик өмәләрдә бик теләп катнашабыз.
«Кышын кошларны ашатыгыз», «Чишмәләрне саклау», «Табигый даруханә», «Туган ягым – яшел бишек», «Кошларга оя ясыйк» акцияләрендә дә читтә калмыйбыз. Татарстанны экологик яктан катлаулы өлкәләр исәбенә әлегә кертергә иртәрәк. Шул ук вакытта республикабыз табигатьне саклау чараларын акча белән тулысынча тәэмин итә алмый. Шуны истә тотып, укучыларыбыз мәктәп, авыл, елга тирәләренә агачлар утырта, кошларга җимлекләр, сыерчык оялары ясап элә, урманнарны чистартып, яшь агач үсентеләре утыртуда булыша. 

Авылыбызның йөзек кашы – аның чишмәләре. Ә чишмәләрне савыктыру – балаларның иң яратып башкарган эшләреннән берсе, чөнки чишмәләр – су чыганагы да, гүзәллек чыганагы да, җан тынычлыгы бирүче ял урыны да, экология дә, табигать чарасы да ул. Ә һәр чишмәнең үз моңы, үз догасы бар. 

Табигать үзе тудырган, халык олылап аның исеме белән атаган чишмә дә Кичүчат авылының горурлыгы булган Р.Фәхреддин турында әле дә истәлекләр сөйлидер кебек. Ә галим – татар халкының мул сулы рухи чишмәсе. Авылны, мәктәпне яңартты, ул хәзер оста рәссам куллары белән ясалган картина кебек аның тарихын да кайтарды. Ә тарих белән бергә туган туфрагына татарның мәшһүр улы Ризаэддин Фәхреддин үзе дә кайтты.

Чишмәләрне, туган якны өйрәнү буенча укучыларыбыз район һәм республика күләмендә иҗади тикшерү эшләрендә бик актив катнаша. «Туган якның энҗе бөртекләре» республикакүләм конкурсында катнашып, I урынга лаек булдык һәм Диплом белән бүләкләндек. «Минем кече туган ягым» исемле республика конкурсының «Экология» номинациясендә I һәм III урыннарга лаек булдык. «Экология һәм энергетика» дигән VI Бөтендөнья олимпиадасында катнашып, II–III урыннарны яуладык, грамота белән бүләкләндек. «Чишмәләргә сәяхәт» исеме астында үткәрелгән III республикакүләм конкурсында актив катнашканнары өчен бер төркем укучыларыбыз Мактау грамоталары белән бүләкләнде. Ә «Авылым минем» IV Бөтенроссия конкурсында Дипломга лаек булдык. Укучыларыбыз «Кеше һәм табигать» дигән Бөтенроссия конкурсында да актив катнаша. Республикакүләм ачык иҗади дистанцион конкурсының «Туган якны өйрәнү» номинациясендә катнашып, укучыларыбыз лауреат исеменә лаек булды. Ә «Мин әйләнә-тирә дөньяны таныйм» дигән район конференциясендә проект эшләрен яклап, I–III урыннарга чыктык. «Бишенче тәгәрмәч» исемле ташландык материаллардан ясалган кул эшләре республикакүләм бәйге-күргәзмәдә дә укучылырыбыз призлы урыннар яулады.

Укучылар һәм укытучылар коллективы республика экология һәм биология методика үзәге үткәргән Бөтенроссия «Яшь натуралистлар» конкурсында – грамота, республикакүләм «ЭКОлидер» конкурсында җиңеп, компьютер белән бүләкләнде. «Ташландык материалларга – икенче тормыш» акциясендә катнашып, берничә ел рәттән призлы урын алып, укучыларыбыз – Мактау кәгазьләре, ә мәктәбебез ноутбук һәм факс белән бүләкләнде.

Укытучыларыбыз экологик тәрбия бирүдәге тәҗрибәләре белән Бөтендөнья, Бөтенроссия, республика һәм район фәнни-гамәли конференцияләрендә уңышлы чыгыш ясый, хезмәтләрен матбугат битләрендә, методик җыентыкларда бастырып чыгара.

Һәрберебезгә якын булса һәм күп сөйләнелсә дә, экология фәне шактый серле булып кала. Шуңа күрәдер, укучыларыбыз арасында эколог һөнәрен үзләштерергә теләүчеләр арта гына бара. Бүгенге көндә укучыларыбызның кайберләре экология һәм табигатьтән файдалану департаментында эшли, 3 укучыбыз КФУның экология институтында белем ала. 

Республикабызда экологиягә зур зыян килә. Шуңа күрә Татарстан хөкүмәте табигать байлыкларын саклау һәм торгызуга зур игътибар бирә. 2015 нче ел Татарстанда  Парклар һәм скверлар елы дип игълан ителде. Тирә-якны тагы да яшелләндерү, авылыбызны гөлбакча итү, газларга каршы тора ала торган агачлар утырту – киләчәк максатыбыз. 

Милләтебез борын-борыннан туган җиргә, туган туфрак төшенчәсенә, аның байлыкларына хөрмәт тәрбияләгән, сакчыл эш итәргә кушкан. Авыл кешесе өчен табигать – эш урыны, муллык чыганагы, уртак сукмак, уртак хәтер, истәлекләр биләмәсе. Һәр сукмак, алан, һәр чишмәнең исеме булу, аларга багышлап җырлар чыгару, истәлекләр саклау, табигать турында кайгыртып, «Экологик сукмаклар» буенча эш алып бару – ул табигать белән килешеп, үзеңне табигатьнең бер өлеше, җан кисәге итеп карау, аны хөрмәт итү һәм аңа карата ярату хисе тәрбияләү.

Кыскасы, һәркемдә табигатьнең матурлыгын тоя белү әкренләп аны яклый, саклый белү, кадерли белү хисенә әверелүен телибез. Мәктәп дигән олы йортыбыз шатлыкка күмелсен. Укучыларыбыз җан җылысы биреп үстергән агач һәм гөлләр, куаклар һәм тирәкләр кешелеккә бәхет китерсен, йөзләребезгә яктылык өстәсен!

